
	Առաջարկության հեղինակը, ստացման ամսաթիվը
	Առաջարկության բովանդակությունը
	Եզրակացություն

	1
	Հայաստանի Հանրապետության արդարադատության նախարարի դիրքորոշում՝ ներկայացված
20․09․2019 թիվ 03/14.2/21195-2019 գրությամբ
	1․ Նախագծի 3-րդ հոդվածի 1-ին մասը, որը սահմանում է, որ անդամ պետության տարածքում հաշվարկներ իրականացնելիս արտարժույթի օգտագործումը արգելվում է՝ բացառությամբ սույն Համաձայնագրով և տվյալ պետության օրենքներով նախատեսված դեպքերի, հակասում է «Արժութային կարգավորման և արժութային վերահսկողության մասին» ՀՀ օրենքի (այսուհետ՝ Օրենք) 6-րդ հոդվածի 1-ին մասին, ըստ որի՝ բացառությունները նախատեսվում են միայն վերոնշյալ օրենքով: Այս կապակցությամբ առաջարկում ենք բանակցային փուլում Նախագծում կատարել համապատասխան փոփոխություններ։ Հակառակ դեպքում Նախագծի վավերացումից հետո առաջանալու է Օրենքում փոփոխություններ կատարելու և 6-րդ հոդվածի 1-ին մասը Նախագծի 3-րդ հոդվածի 1-ին մասին համապատասխանեցնելու անհրաժեշտություն, քանի որ «Նորմատիվ իրավական ակտերի մասին» ՀՀ օրենքի 9-րդ հոդվածի 2-րդ մասի համաձայն նորմատիվ իրավական ակտը չպետք է հակասի ավելի բարձր իրավաբանական ուժ ունեցող նորմատիվ իրավական ակտերին։ Միաժամանակ հայտնում ենք, որ Օրենքում համապատասխան փոփոխություններ չկատարելու դեպքում կիրառվելու է Նախագծի 3-րդ հոդվածի 1-ին մասը՝ հաշվի առնելով, որ ՀՀ Սահմանադրության 5-րդ հոդվածի 3-րդ մասի համաձայն՝ վավերացրած միջազգային պայմանագրերի և օրենքների նորմերի միջև հակասության դեպքում կիրառվում են միջազգային պայմանագրերի նորմերը:

Միաժամանակ անհրաժեշտ է նկատել, որ Համաձայնագրում նախատեսված չեն արտարժույթի օգտագործման դեպքերը, այլ սահմանված են անդամ պետությունների կողմից արժութային սահմանափակումների չկիրառման դեպքերը:


	Օրենքի 2-րդ հոդվածի համաձայն Արժութային գործարքները, արժութային գործարքներ իրականացնող անձանց գործունեությունը, ինչպես նաև Հայաստանի Հանրապետությունում արժութային կարգավորման ու վերահսկողության հետ կապված այլ հարաբերություններ կարգավորվում են սույն օրենքով, Հայաստանի Հանրապետության քաղաքացիական օրենսգրքով, «Հայաստանի Հանրապետության կենտրոնական բանկի մասին» Հայաստանի Հանրապետության օրենքով, Հայաստանի Հանրապետության այլ օրենքներով, Հայաստանի Հանրապետության միջազգային պայմանագրերով։
Հետևաբար՝ գործնականում Համաձայնագրի և օրենքի հակասության հարցեր չեն կարող ի հայտ գալ։

	2․ Նախագծի 3-րդ հոդվածի 2-րդ մասը, որում նախատեսված է, որ անդամ պետությունները չեն կիրառում արժութային սահմանափակումներ նույն հոդվածի 2-րդ մասի 1-ից 7-րդ կետերում սահմանված անդամ պետությունների ռեզիդենտների կողմից կատարվող արժութային գործարքների նկատմամբ, հակասում է Օրենքի 7-րդ հոդվածին, որով սահմանված են արտարժույթի օգտագործման հնարավոր դեպքերը: Մասնավորապես՝ Նախագծի 3-րդ հոդվածի 2-րդ մասի 1-ից 5-րդ կետերում առկա դեպքերը բացակայում են Օրենքի վերոնշյալ հոդվածում: Այս կապակցությամբ ցանկանում ենք Ձեր ուշադրությունը հրավիրել այն հանգամանքի վրա, որ Եվրասիական տնտեսական հանձնաժողովի 26.04.2017 նիստի արձանագրությամբ ամրագրվածը, մասնավորապես՝ հետևյալ դրույթը. «валютным ограничением (ограничением валюты платежа) не может считаться требование национальных законодательств государств-членов ЕАЭС о проведении отдельных валютных операций исключительно в национальных валютах» հակասում է 2014 թվականի «Եվրասիական տնտեսական միության մասին» պայմանագրի համաձայնեցված արժութային քաղաքականության իրականացմանն ուղղված միջոցառումների մասին արձանագրության 2-րդ կետին, ըստ որի՝ «արժութային սահմանափակումներ» են համարվում արժութային գործառնությունների նկատմամբ Միության իրավունքի մաս կազմող միջազգային պայմանագրերով և ակտերով կամ անդամ պետությունների արժութային օրենսդրությամբ սահմանված սահմանափակումներ՝ արտահայտված դրանց նկատմամբ ուղղակի արգելքի կիրառմամբ, դրանց ծավալների, քանակի և իրականացման ժամկետների, վճարման արժույթի սահմանափակմամբ, դրանց իրականացման համար հատուկ թույլտվություններ (լիցենզիաներ) ստանալու պահանջների սահմանմամբ, իրականացվող արժութային գործառնության գումարի մի մասի, ամբողջ գումարի կամ ամբողջ գումարին բազմապատիկ գումարի պահուստավորմամբ, ինչպես նաև անդամ պետությունների տարածքներում հաշիվներ բացելու և վարելու հետ կապված սահմանափակումներ և արտարժույթի պարտադիր վաճառքի վերաբերյալ պահանջները: Հարկ է նկատել, որ «Եվրասիական տնտեսական միության մասին» պայմանագրի 6-րդ հոդվածի 3-րդ կետի համաձայն՝ Միության մարմինների որոշումներն ու կարգադրությունները չպետք է հակասեն սույն Պայմանագրին և Միության շրջանակներում կնքվող միջազգային պայմանագրերին։ Այսպիսով, վերոգրյալից բխում է, որ Եվրասիական տնտեսական հանձնաժողովի նիստի արձանագրությամբ դրույթները չեն կարող հակասել «Եվրասիական տնտեսական միության մասին» պայմանագրին և դրանց միջև հակասություններ առաջանալու դեպքում գերակայում է սույն պայմանագիրը: 

	ՀՀ արժութային օրենսդրության և միջազգային փաստաթղթերի համաձայն բացառապես ազգային արժույթով վճարում կատարելու ոչ խտրական պահանջը արժութային սահմանափակում չի համարվում:
Այսպես՝ Արժույթի միջազգային հիմնադրամը իր՝ «Արժութային կարգավորման և արժութային սահմանափակումների տարեկան զեկույցում» մատնանշում է, որ Հայաստանում կիրառվող՝ ՀՀ դրամով կոնկրետ գործարքների իրականացման կարգը խտրական չէ գործում է թե՛ ռեզիդենտների, թե՛ ոչ ռեզիդենտների համար, հետևաբար, դա չի կարող դիտարկվել որպես արժութային սահմանափակում որևէ այլ պետության ռեզիդենտի նկատմամբ:
Նույն մոտեցումն է ամրագրված նաև Օրենքի 4-րդ հոդվածի 1-ին մասում, որի համաձայն ընթացիկ արժութային գործարքների իրականացման նկատմամբ որևէ սահմանափակում չի կարող կիրառվել։  Իսկ Օրենքի 7-րդ հոդվածը, սահմանում է ընթացիկ արժութային և այլ տիպի գործարքների ՀՀ-ում արտարժույթով իրականացման դեպքերը։ 
Հետևաբար՝ Նախագծի 3-րդ հոդվածը և Օրենքի 7-րդ հոդվածը կարգավորում են տարբեր իրավահարաբերություններ։
Նախագծի 3-րդ հոդվածն ուղղված է անդամ-պետություններում այլ անդամ-պետությունների ռեզիդենտների նկատմամբ արժութային իրավահարաբերություններում խտրականության բացառմանը։   


	
	Հայաստանի Հանրապետության արդարադատության նախարարի եզրակացություն՝ ներկայացված
20․09․2019 թիվ 03/14.2/21195-2019 գրությամբ
	Համաձայնագրի նախագիծը թեև չի պարունակում նոր օրենքի ընդունում նախատեսող նորմեր, սակայն պարունակում է Հայաստանի Հանրապետության օրենքին հակասող և օրենքի փոփոխություն նախատեսող նորմեր:
Միաժամանակ գտնում ենք, որ Համաձայնագրի նախագիծը ներկայիս խմբագրությամբ ենթակա է վավերացման: 

	Հայաստանի Հանրապետության ֆինանսների նախարարի եզրակացություն՝ ներկայացված
05․08․2019 թիվ 04/5-1/12998-2019 գրությամբ
	«Արժութային իրավահարաբերությունների կարգավորման և ազատականացման միջոցառումների իրականացման համաձայնեցված մոտեցումների մասին» համաձայնագրի նախագծում Հայաստանի Հանրապետության ֆինանսական պարտավորություններ նախատեսող, եկամուտների նվազեցման կամ ծախսերի ավելացման հանգեցնող դրույթներ առկա չեն։ 

	Հայաստանի Հանրապետության արտաքին գործերի նախարարի եզրակացություն՝ ներկայացված
30․07․2019 թիվ 1111/07747 գրությամբ
	Համաձայնագիրը մշակվել է Եվրասիական տնտեսական միության մասին պայմանագրի 64-րդ հոդվածի 4-րդ կետի համաձայն և սահմանում է արժութային իրավահարաբերությունների և ազատականացման միջոցների ձեռնարկման ուղղված մոտեցումները Եվրասիական տնտեսական միության պետություններում։ 
Անդամ-պետությունների տարածքներում արտարժույթի և չեքերի առքն ու վաճառքը (փոխարկումը) կատարվում է պետության արժութային օրենսդրությամբ սահմանված կարգով, որի տարածքում տեղի է ունենում համապատասխան գործարքը։ Անդամ-պետության տարածքում հաշվարկներ իրականացնելիս արտարժույթի օգտագործումն արգելվում է, բացառությամբ սույն Համաձայնագրով և տվյալ պետության օրենքներով նախատեսված դեպքերի։ 
Արժութային վերահսկման (արժութային օրենսդրության պահանջների կատարման նկատմամբ վերահսկողության) իրավասություն ունեցող հաստատությունների պաշտոնատար անձինք պարտավոր են իրենց պետության օրենսդրության համաձայն պահպանել բանկային, հարկային և օրենքով պաշտպանվող այլ գաղտնիքներ, որոնք իրենց հայտնի են դարձել իրավասություններ իրականացնելիս, եթե այլ բան նախատեսված չէ միջազգային պայմանագրով, որի կողմ է հանդիսանում համապատասխան անդամ-պետությունը։ 
Համաձայնագրի նախագիծը հավանության է արժանացել ԵՏՀ խորհրդի կողմից ս․թ․հունիսի 21-ի թիվ 27 կարգադրությամբ։ 
Հաշվի առնելով վերոգրյալը՝ «Արժութային իրավահարաբերությունների կարգավորման և ազատականացման միջոցառումների իրականացման համաձայնեցված մոտեցումների մասին» համաձայնագրի նախագծի ստորագրումը համապատասխանում է ՀՀ վարած արտաքին քաղաքականությանը, ինչպես նաև ՀՀ ստանձնած միջազգային պարտավորություններին։
Ելնելով վերոգրյալից՝ ՀՀ արտաքին գործերի նախարարությունը «Միջազգային պայմանագրերի մասին» ՀՀ օրենքի 7-րդ հոդվածի հիմքով նպատակահարմար է համարում համաձայնագրի ստորագրումը։ 

